
 ಕಾಡ್ದ ಅರುಟು ಒಂಜಿ ಮಲ್ಲ ಊರು. ಆ ಊರ್ದ ನಡ್ಡೆ ಪರಪುನ ಮಲ್ಲ
ತುದೆ, ಆರೆಗಾಲ ಮರಿಯಾಲ ನೀರ್ ಎರ್ಕ್ ದ್ ಇಪ್ಪುಂಡು. ಅಲ್ಪ ಒಂಜಿ
ಗುಡ್ಡೆದ ಬರಿಟ್ ಒಂಜಿ ಒಂಟೆ ಕಾಡ ತಪ್ಪು ಮೇಯೊಂದು ತೋಡ ನೀರ್
ಪರೊಂದು ಇತ್ಂಡ್, ಐತಾತೆಗೆ. ಆತನಗ ಒಂಜಿ ಕುದುಕೆ ಬತ್ತ್ಂಡ್ ಅಡೆಗ್
ಬೀಲ ಕಚ್ಚ ಕಟೊಂದು. "ಓ, ನಮಸ್ಕಾರ ಒಂಟೆಣ್ಣ, ಬಾರಿ ಅಪರೂಪ ಇರ್,
ಕನ್ನ್ ಡ್ ಕಾರ್ಡ್ ತುವ್ವರೆ ಇಜ್ಜರ್" ಪನೊಂದು ಪನೊಂದು ಕೈತಲ್ ಬತ್ತ್ಂಡ್
ಕುದ್ಕೆ. ಒಂಟೆಲಾ "ನಮಸ್ಕಾರ, ಯಾನ್ ಮುಲ್ಪನೇ ಕಾರಾಡವೊಂದು
ಇಪ್ಪುನು, ನಿನನ್ ಯಾನ್ ಸುರು ತೂಪಿನಿ ಮೂಲು ಮಾರಾಯ" ಪಂಡ್
ಮೇಯೊಂದು ಮೇಯೊಂದು. "ಅತ್ತ್ ಮಾರಾಯೆರೆ, ದಿನನಿಚ್ಚ ಇ ಚಪ್ಪೆ ಚಪ್ಪೆ
ಪಜಿರ್, ಅರ್ಕಂಜಿ ತಪ್ಪು ತಿಂದ್ ತಿಂದ್ ಬಾಯಿ ಮರಕಟ್ ದ್ ಜಾ"
ಪನ್ಪುಂಡು ಕುದ್ಕೆ. "ಅಂದ್ ಯಾ, ಕುಕ್ಕು ಪೆಜಕಾಯಿದ ಪೊರ್ತುಗು
ಬಾವೊಲಿಲು ತಲ್ತ್ ಪಾಡಿನ ತಿಕ್ಕುಂಡು ತಿನರೆ. ಇತ್ತೆ ದಾಲ ಇಜ್ಜಿ, ನನ ಪಜಿರ್
ಲಾ ನುಂಗುಂಡು" ಪಂಡ್ ಒಂಟೆ. "ಐಕ್ ದಾದ ಆವೊಡ್, ಇ ಮನಸ್
ಮಲ್ತಡ ತೀಪೆ ತೀಪೆ ಕರ್ಂಬು ತಿನೊಲಿ" ಕುದ್ಕೆ ಪಂಡಿನೈಕ್ "ಇ ಪಾರ್
ಪಸಂತ್ರೊಡ್ ಕರ್ಂಬು ಒಲುಂಡಯಾ?" ಪಂಡ್ ಒಂಟೆ‌. ಅಲಾ ಆ ತುದೆತ
ಆಯೆರೆ ಮಲ್ಲ ಕಂರ್ಬುದ ಕಂಡ ತೋಜುಂಡು, ನಮ ಪೋಯಿ ಪಂದ್
ಕುದುಕೆ ಪಂಡ್. "ನಿಕ್ಕೆ ಪೊವೊಲಿಯತ್ತ?" ಪಂಡಿನೈಕ್ "ಆ ತುದೆಟ್ ನೀರ್
ಮಸ್ತ್ ಉಂಡು, ಒಯಿಲ್ ಜೋರುಂಡು, ಎಂಕ್ ನೀಂದರೆ ಬರ್ಪುಜಿ" ಪಂಡ್
ಕುದುಕೆ. ಕಂರ್ಬು ತೋಟೊಗು ಪೊಗ್ಗಿಯಡ ನಮ ಬೆರಿ ಪುಡಪೆರ್
ಮಾಡೊಡು ಕಾಪುನಗುಲು, ಬೊಡ್ಚಿ ಆ ಬ್ಯಾರ, ಯಾನ್ ಬರೆಯೆಂದ್ ದ್
ಒಂಟೆ ಬಗೆತರೊಟು ಪಂಡಲಾ ಕುದುಕೆ ಬುಡ್ಜಿ‌. "ನಮ್ಮ ಕತ್ತಲೆ ಕತ್ತಲೆ ಆನಗ ಇ
ಮೈಟೆ ಪೊಗ್ಗುಗ, ಚಕಾರ ಸವುದ ಮಲ್ಪಂದೆ" ಪಂದ್ ಪುಕ್ಲೈಸಂಡ್ ಒಂಟೆನ್.
ಕಡೇಕ್ ಎಂಚಲ ಹಾಂ ಪಂದ್ ಒತ್ತೊಂದು, ಒಂಟೆ ತುದೆಕ್ ಜತ್ತ್ಂಡ್, ಕುದುಕೆ
ಒಂಟೆದ ಡುಬ್ಬದ ಮಿತ್ತ್ ಕುಲ್ಲುಂಡ್, ಒಂಟೆ ನೀಂದೊಂದು ಆಯೆರೆ
ಎತ್ಂಡ್. ಕುದುಕೆ ದಬಕ್ಕ ಲಾಗಿದ್ ಬಲಿತ್ಂಡ ತೋಟೊಗು, ಕರ್ಂಬು ತಿನರೆ
ಸುರು ಮಲ್ತ್ಂಡ್. ಒಂಟೆ ಹದೊಟು ಬತ್ತ್ ದ್ ತೋಟ ಪೊಗ್ಗುದ್ ಒಂಜಿ ಜಲ್ಲೆ
ಕಂರ್ಬು ಪರ್ತ್ ದ್ ತಿನರೆ ಅಂದಾಜಿ ಮಲ್ಪುನಗ ಕುದುಕೆ ಪನ್ಪುಂಡ್ 



"ಎಂಕ್ ಇತ್ತೆ ಕಲ್ಕನು ಪೊರ್ತಾಂಡ್". "ಅಯ್ಯಾ ಮಾರಾಯ, ನಿನ್ನ ಬಂಜಿ ದಿಂಜಿಡ್ ರಡ್ಡ್ ಕೋಲ್
ಕಂರ್ಬು ತಿಂದ್, ಯಾನ್ ತಿನರೆನೇ ತಿಂತ್ ಜ್, ಇ ಇತ್ತೆ ಕಲ್ಕಿಯಡ ಜನ ಸೇರುಂಡು, ನಂಕ್
ನೋಪುವೆರ್, ದಮ್ಮಯ್ಯ ಒಂತೆ ತರಿದ್ ಕಲ್ಕ್" ಪಂದ್ ಒಂಟೆ ನಟ್ಟೊಂಡು ಕುದ್ಕಡ. "ಅವುದಾಲ
ಆಪುಜಿ, ಇ ಪೊರ್ತು ಕಂತುನ ಪೊರ್ತುಗ್ ಎಂಕಲೆ ಕಲ್ಕೊಡು ಕಲ್ಕೊಡೆ" ಪಂದ್ ಕುದುಕೆ ಉಕ್ಕ, ಉಕ್ಕ,
ಉಕ್ಕ, ಉಕ್ಕಊವಾ ಪಂದ್ ಜೋರ್ಡ್ ಬಾಂಗೊಂರ್ಡ್. ತೋಟ ಕಾಪುನಗಲ್ ದಂಟೆ, ಸೊಂಟೆ, ದರ್ಕ್
ಪತೊಂದು ಬರ್ನಗ, ಕುದುಕೆ ಪಿಡ್ಚ. ತಿಕ್ಕ್ ದ್ ಬೂರಿನ ಒಂಟೆಗ್ ಸಮ ಹಾಕಿಯೆರ್. ಎಕ್ಕ್ ಒಂಜಿ ಬಗೆನ್
ಒರ್ತೊಂದು ಒಂಟೆ ತುದೆ ಬರಿಕ್ ಪಾರ್ ಬತ್ತ್ಂಡ್. ಅಲ್ಪ ಕಾತೊಂದು ಉಂಡು, ಕೂಲಿ ನಿಕಾವೊಂದು
ಕುದುಕೆ. ಒಂಟೆ ಜತ್ತ್ಂಡ್ ನೀರ್ ಗ್, ಕುದುಕೆ ಮಿತರ್ಂಡ್ ಒಂಟೆದ ಬೆರಿಕ್. ಮೀಂದೊಂದು,
ಮೀಂದೊದು ತುದೆತ ನಡುಕು ಬತ್ತಿನ ಒಂಟೆ ಪಂಡ್ ಕುದುಕಗ್ "ಎಂಕ್ ಇತ್ತೆ ಮುರ್ಕುನ
ಪೊರ್ತಾಂಡ್!" ಕುದುಕನ ಜೀವ ಪಾರ್ಂಡ್ "ದಾದ ಪನೊಂದು ಉಲ್ಲ ಮಾರಾಯ, ಇ ಮುರ್ಕಿಯಡ
ಯಾನ್ ನೀರ್ಡ್ ಬೂರ್ದ್ ಸೈಪುಜೆನಾ, ಎನನ್ ಕರೆಟ್ ಬುಡ್ದ್, ಇ ಮುರ್ಕ್ ಲಾ, ನಿನ್ನ ದಮ್ಮಯ್ಯ"
ಪಂದ್ ಅರ್ಂಡ್, ಮುರೆಡ್ಂಡ್. "ಅವುದಾಲ ಆಪುಜಿ, ಪಗೆಲ್ ದೇವೆರ್ ಮುರ್ಕುದ್ ಮುಕ್ಕಾಲ್
ಮೂಜಿ ಗಲಿಗೆಡ್ ಮುರ್ಕ್ ಮೀಯೊಡು" ಪಂದ್ ಒಂಟೆ ಮುರ್ಕ್ಂಡ್ ನೀರ್ದಡಿಕ್. ಕುದುಕೆ
ತಲಪಲಂಕ್ ಆದ್ ಮೂಜಿ ಮುಕುಳಿ ನೀರ್ ಪರ್ದ್, ಮುಜಿ ಸರ್ತಿ ನೀರ್ ಡ್ ತಿರ್ತ್ ಮಿತ್ತ್ ಪೋದು
ಕಂತ್ಂಡ್ ತುದೆಟ್. ಐತ ಕತೆ ಕೈಲಾಸ ಅಂಡ ಪಂದ್ ಬೇತೆ ಪನೊಡು ಪಂದ್ ಇಜ್ಜಿದೇ?

ಕತೆತ ನೀತಿ ಇತೇ, ಅನಾವಶ್ಯಕ ನನೊರಿಯಗ್ ಉಪದ್ರ ಕೊರಿಯರೆ ಬಲ್ಲಿ. ನಮ್ಮ ಚಾತುರ್ಪಾಯ
ನಮ್ಮ ಬೊಕ್ಕ ಲೋಕದ ಎಡ್ಡೆಗ್ ಉಪಯೋಗ ಆವೊಡು, ಲೋಕೊಗು ಉಪದ್ರ ಮಲ್ಪರೆ ಅತ್ತ್.

